Әбиемнең күңел сандыгы.

Максат: балаларда әбиләргә ихтирам, хөрмәт тәрбияләү; аларга карата инсафлы булу, ихтирам итү; матур сүзләр әйтеп, аларның күңелен күрү; әбиләрнең гаиләдә абруен күтәрү.

Зал матур итеп милли бизәкләр белән бизәлгән. Түрдә борынгыча бизәлгән йортның эчке күренеше: диварларда борынгы милли сөлгеләр, өй кашагалары, чигүләр эленгән.Өстәлдә татар халык ашлары күргәзмәсе оештырылган, самовар куелган.

Музыка яңгырый. Милли киемнәр кигән балалар залга үтәләр. Алар каршына әбиләр утыра.

Алып баручы:

Әбиемнең күңел сандыгы.

Нинди серләр саклый икән ул?

Гомер буе җыйган хәзинәме?

Әллә инде күңел бизәгеме?

Әбиемнең күңел сандыгы.

Бер ачасы иде, ачасы...

Әбиемнең күңел сандыгы.

Кызыктыра инде күптәннән.

Ач, әбием, безгә күңелеңне

Яшьирас булып калсын,

Бер хәзинә калсын үткәннән.

Җыр: “Авыл көе”. (Татар халык җыры).

Алып баручы: Хөрмәтле кунаклар!

Сөйкемле, ягымлы, йомшак күңелле әбиләребез! Бүгенге кичәдә барлык кайгы-хәсрәтләрегезне, сызлануларыгызны, авыру-сырхауларыгызны онытып торыгыз. Күңелләрегез белән яшьлек елларына әйләнеп кайтыгыз.

Бер кеше бер минут кайгырса-

Биш еллык гомереңне юк сана.

Биш кеше очрашып

Биш минут сөйләшсә-

Ун еллык гомереңне юк сана.

Алып баручы: Узган гомер кире кайтмый,

Сулар үргә акса да.

Җыр: “Балан”.

Алып баручы: Балалар, әйдәгез хәзер әбиләргә сүзне бирик әле. 

( мөнәҗәт, дога әйтелә).

Балалар җырлый.

Кызлар: Егетләр килгән, егетләр.


Нигә килгәннәр икән?

              Тыңлап карыйк, җырласыннар,

               Нәрсә дирләр икән?!

Бергә: Ал чия төпләрендә,

Гөл чия төпләрендә,

Сулар сибеп үстерәләр

Тәрәзә төпләрендә.

Малайлар: Сандугачның балалары

                   Талга кунганнар икән.

                    Кызларыгыз бигрәк чибәр,

                    Бигрәк уңганнар икән.

Сандык турында әңгәмә.

Алып баручы: Бу сандыкка әбиләребез, яшь чагында, кич  утырып, эшләгән кул эшләрен җыеп барганнар. Алар сөлгеләр, мендәр тышлары, тастымал, алъяпкычлар чиккәннәр, үзләренә бирнә әзерләгәннәр.

 Сөлге чигәм асыл җепләр белән

Йөрәк хисен салып бу җырга.

Насыйп булса иде бу бүләгем

Мәйданнарда җиңгән батырга.

Ефәк җепләр белән сөлге чиктем.

Уртасында чәчәк-гөл генә.

Җиңеп алсын иде егет бу бүләкне,

Вәгъдә бирәм аңа мәңгегә.

Алып баручы: (Сөлге күрсәтә) Балалар бу кемнең әбисенең кул эше? (Бала чыга, муенына сөлге салалар).

Алып баручы: Монысы менә алъяпкыч. Татар кызларының алъяпкычлары “канатлы” булырга тиеш. Чиккән алъяпкычлар зифа буйлы кызларга бигрәк тә килешеп тора. Киләчәктә сез дә шундый милли алъяпкычлар ябып йөрерсез әле.

Кызлар бии: ”Каз канаты”.

Алып баручы: Бала итәкле күлмәк тә - татар кызларының милли киеме. Итәкләре никадәр күп булса, шулкадәр матуррак санала, озын булуы белән кызларның балтырларын чит-ят күзләрдән саклый.

Алып баручы: Мендәр тышларын да бик тырышып чиккәннәр. Каты телле, яман күңелле кешеләрнең күзләре шушы чигелешле мендәрләргә төшә дә, хатын-кызларга күз тими. Карагыз әле, күпме хезмәт, күңел җылысы салынган бу бизәкләргә!

Җыр: “Әбием күзлек кия”.

Иртән торсам кояш чыгып,

Нурларын сипкән иде.

Әбиемнең чәе кайнап, 

Коймагы пешкән иде.

Без әбине яратабыз,

Ул да безне ярата.

Якты йөзе, йомшак сүзе:

Барысы безгә карата.

Әби безгә тәмле ашлар-

Һәммәсен  пешерәм, ди

Балаларым сез дигәндә,

Барсына өлгерәм , ди.

Алып баручы: (көянтә күрсәтә) Бу кияү бүләге. Кызлар килен булып төшкәч, шул көянтәгә чиләкләр асып , чишмәгә су юлы күрсәтергә алып төшкәннәр. Әйдәле, Әминә әби, шушы көянтәне иңенә салып, яшь киленнәр сыман йөреп күрсәт әле.

1 бала:

Көянтәгә нурлар кунган,

Иңбашыңа салып ал.

Эчәр суың монда булсын,

Гомерлеккә бездә кал.

Егетләр җырлый: “Сания апа” (татар халык ңыры).

Сания апа суга бара,

Яшел чиләген асып.

Сандугачлар кунып сайрый,

Көянтәсенә басып.

Сания апа суга бара,

Көянтәсе алмалы.

Алмалы көянтәсенә

Кунмаган кош калмады.

Уен: “Бу кемнең әбисе?”

2 бала: Бер күрешү – бер гомер

Дога кыла ак әбиләр.

Яңа төсмер, мәгънә ала

Борынгы җыр, иске көйләр.

3 бала: Әбием караган мине

Әнием эштә чакта.

Ашаткан ул, сөт эчерткән,

Бергә уйнаган хәтта.

Юындырган, киендергән,

Йөрегән күтәреп тә.

Әкиятләр дә сөйләгән,

Йоклаткан тирбәтеп тә.

4 бала: Алар кичен сабыйларга,

Мөнәҗәтләр көйли-көйли,

Пәйгамбәрләр тарихыннан

Гыйбрәтле бер кыйсса сөйли.

5 бала: Килеп кердем өегезгә,

Дога кылдым түрегездә.

И, ходаем иман нуры

Балкып торсын йөзегездә.

Мәҗлесегез күркәм булсын, 

Өегезгә фәрештә тулсын.

Догаларым кабул булсын,

Әрвахларыгыз шат булсын.

6 бала: Мич янында тып-тын гына

Тыңлап тора киленнәре.

Шулдыр үзе өйгә иман,

Татулыкның иңүләре.

1 бала: Ходайның һәр бирмеш көнен

Дога кылып сәламлиләр.

Ил шатлыгы, ил акылы-

Ак яулыклы, ак әбиләр.

2 бала: Яратам мин әбиемне,

Сөйли ул көлә-көлә.

Укыганын да күрмим,

Миннән күберәк белә.

Аңламасам, аңлата

Татлы тел белән генә.

Яхшы йөре, кеше бул,

Иреш, ди теләгеңә.

Алып баручы: Безнең балалар әбиләрен бик яраталар һәм хөрмәт итәләр. Алар кисәтүләр дә беләләр, истә тоталар.

Кисәтүләр: * Ипи өитенә әйбер куйма, ипидән өстен нәрсә юк.

· Ипекәйнең валчыгы да бездән олы, коеп ашама.

· Өстәлне кәгазь белән сөртмә, тавыш чыгар.

· Олыларга үзең башлап сәлам бир!

Алып баручы: Тиздән татар халкының олуг бәйрәме –Ураза бәйрәме җитә. Безнең балалар да олылырга ияреп ураза тоталар, догалар өйрәнәләр, мәчетләргә йөриләр.Ураза бәйрәме мөбарәк булсын!

Җыр:”Ураза”,”Рамазан”.

Алып баручы: Бәхетле яшәсен Идел-йорт,

Хәвефсез яшәсен бәбиләр.

Язларны, назларны дөньяга

Сез бүләк иткәнсез, әниләр!

Гасырлар түрендә җемелди

Беләзек, хәситә, алкалар.

Сез дә бит кояштай нур чәчеп

Бизисез тормышны апалар!

Без дә бит сөюгә сусаган

Канатлы безнең дә күңелләр.

Мәхәббәт бакчасы түрендә

Иң матур чәчкә сез, әбиләр!

Җыр: “Саубуллашу”.

Алып баручы: Шуның белән безнең “Әбиемнең күңел сандыгы” дип аталган кичәбез тәмам. Аллаһы тәгалә җир йөзенә тынычлык, һәммәбезгә дә сәламәтлек, бәхет, шатлык, авыруларга шифасын бирсә иде. Игътибарыгыз өчен рәхмәт, саубулыгыз.

Кичә чәй өстәле артында дәвам итә.

Наркомания –үлем юлы.

Максат: * укучылар арасында наркоманлыкны кисәтү; аның бик хәтәр, хәтта дәвалап булмый, яшъ кешене бик тиз үлемгә китерә торган авыру икәнен аңлату;

· балаларда кеше хәленә керә белү, игътибарлы булу, ярдәм тә белү, кайгыртучанлык сыйфатлары тәрбияләү.

Җиһазлау: рәсемнәр күргәзмәсе, “Көмеш кыңгырау” газетасы, телевизор, видеомагнитафон, касснета, мәкальләр.

Класс сәгате барышы:

I.Оештыру.

II. Класс сәгатенең темасы һәм максаты белән танышу.

III. Яңа белемнәр бирү.

· Исәнмесез, хәерле көн, укучылар. Борын-борын заманнарда ук кешеләр көндәлек очрашканда бер –берсенә сәламәтлек теләгәннәр. Халык мәкальләрендә:” Сәламәтлек – зур байлык”, “Сәламәтлекне сатып алып булмый”, “Тазалык- саулык нигезе, саулык – байлык нигезе”, дип әйтелә. Әйе, сәламәтлек һәр кешегә бәхетле гомер итү һәм уңышлы эшчәнлек өчен кирәк. ЛЛәкин тәмәке иарту, эчүчелек, наркомания кешелекнең тамырына балта чаба. Ни кызганыч, кайбер яшүсмерләр шушы зарарлы гадәтләрне үз итә, наркомания чоңгылына эләгә. Кайберәүләр аның никадәр зарарлы, кеше тормышына фаҗига китерүе турында уйламыйлар да. Ә инде бу баткаклыкка аннан чыга алмас дәрәҗәгә кереп баткач кына, аның никадәр куркыныч авыру икәнен аңлый башлыйлар. Ләкин инде соң була. Билгеле, наоркотикларның зарары турында күп сөйлиләр, күп язалар. Әмма, шуңа да карамастан, аның турында барысы да язылып бетмәгән әле. Матдәләр алмашу, биохимия процессына алкоголь, наркотикларның тискәре йогынты ясавы мәгълүм.

· Кешене наркотик матдәләр кабул итәргә нәрсә этәрә соң? Күп очракта ихтыяр көче булмау, начар йогынтыга бирелү, яшүсмерләрнең әти-әнисенең, туганнарының эчүчелек белән шөгыльләнүе кешене шушындый яман чиргә этәрә, дип әйтәләр.

· Әйдәгез әле, хәзер Россия Сәламәтлек саклау министрлыгннан алынган саннарга тукталыйк. Соңгы елда гына да наркомания белән аыручлыр саны егерме тапкыр артып, узган ел 450 меңгә җиткән.Бу рәсми мәгълүмат кына, ә чынлыкта исә бу сан биш-ун тапкырга артыграк.

Әлеге чир Татарстанны да читләтеп үтмәде. 2002 нче елның 1 июненә республикада 6 мең772 наркоман исәпкә алынган. Рәсми булмаган мәгълүматларга караганда, бу сан да 100 меңнән пртып китә. Менә шуңа күрә медицина белгечләре наркоманиягә каршы кискен чаралар күрергә, бу афәтне туктату өчен, максатчан, нәтиҗәле эш барарга кирәклеген әйтәләр. Бу, әлбәттә, кәгазьдә генә калмас дип өметләнергә кирәк. Чөнки чын демократик җәмгыять төзү, фәнне, промышленностьны, авыл хуҗалыгы тармакларын үстерү өчен физик яктан нык, сәламәт акыллы кешеләр булуы шарт.Тагын шуны да әйтеп китү урынлы булып: һәр бала, яшүсмер, ата-ана наркоманиянең. Эчүчелекнең, тәмәке тартуның кеше организмына нинди зыян китерүен үзе аңларга, белергә тиеш.

-Әйдәгез әле, “Көмеш кыңгырау” газетасын карап үтик.

Ә наркотик кулланган кешене каян белеп була соң?Моның өчен мин сезгә “Незваный гость – наркомания” дигән китапчык тәкъдим итәм.

- Наркотик матдәләр физик халәткә тәэсир итү белән бергә,кешенең психикасына да тискәре йогынты ясыйлар. Алар баш миенең, үпкәнең, канның күзәнәкләрен тарката, психоз, эпилепсия кебек авырулар китереп чыгара.Аяк-кул мускулларында, ашказанында көчле авыртулар, күңел болгану, косу –наркоманның һәрчак юлдашы булган авырулар. Андый кеше нык ябыга. Шыксыз чырайлы. Авыр карашлы була, күзенә әллә ниләр күренә.Мондыйлар үзләре өчен дә, тирә-юньдәгеләр өчен дә куркыныч.

(Телевизордан Мерилен Монро турында өзек карау.)

- Күргәнегезчә, наркомания – бик хәтәр авыру. Ул кешене үлемгә дә дучар итә. Әгәр дә сез тәмәке тартсагыз, наркотик матдәләр куллансагыз, алда үзегезне нәрсә көтүе турында уйланыгыз. Бүген искә алган наркоманнарны күз алдына китерегез. Шундый хәлгә төшмәс өчен, кем генә тәкъдим итсә дә, наркотиклар корбаны булмагыз! Бу агу кешегә, аның гаиләсенә бәла генә китерә. Исегездә тотыгыз: сәламәтлек, тормыш шатлыгы һәм бәхет сезнең үз кулыгызда. Сәламәтлек –ул гүзәллек. Шуңа күрә һәрчак матур булыгыз, табигать тарафыннан бирелгән байлыкны юкка сарыф итмәгез, үз сәламәтлегегезне саклагыз һәм ныгытыгыз.

IV. Йомгаклау.

V. Өйгә эш: сорауларга җавап әзерләргә.

1. Сез борчылу һәм нерв киеренкелеге халәтен еш кичерәсезме?

2. Сез үзезне тыныч, сабыр кеше дип исәплисезме?

3. Сез дөрес тукланасызмы?

4. Сез махсус сәламәтләндерү диетасын тотасызмы?

5. Һәр көнне саф һавада йөреп керәсезме?

6. Спортның берәр төре белән шөгыльләнәсезме?

7. Сез үзегезне ваемсыз, бай кешеләр исәбенә кертәсезме?

8. Төнлә яхшы йоклыйсызмы?

9. Гәүдә авырлыгыгыз, буй озынлыгына карата норманы артып китмисезме?

10. Майлы һәм татлы ризыкларны аз ашыйсызмы?

11. Актив физик эшчәнлектән ләззәт аласызмы?

12. Актив һәм хәрәкәтле физик күнегүләрдән соң үзегезне яхшы хис итәсезме?

13. Сез ялның актив формаларын өстен күрәсезме?

14. Иртән йокыдан торгач, үзегезне яхшы хис итәсезме?

15. Сез үзегезне бүгенге яшегездәг яшьрәк итеп тоясызмы?

